
Lle yn y Beibl mae llyfr Habacuc?
Gwnei di ffeindio Habacuc tua diwedd yr Hen Destament. Llyfr bach ydy o, dim ond 3 pennod o hyd. Mae Habacuc yn cael ei alw’n un o’r ‘proffwydi bach’ – nid am fod ei eiriau’n llai gwerthfawr na geiriau proffwydi eraill fel Jeremeia neu Eseia – ond am fod ei lyfr yn fyrrach. Mae yna 12 o broffwydi bach yn yr Hen Destament - Hosea, Joel, Amos, Obadeia, Jona, Micha, Nahum, Habacuc, Seffaneia, Haggai, Sechareia a Malachi.
Cefndir: Proffwyd neu negesydd i Dduw oedd Habacuc. Roedd Duw wedi ei ddewis o i ddweud wrth bobl Jwda i droi i ffwrdd oddi wrth eu ffyrdd drwg, annuwiol (byw heb Dduw) a throi’n ôl at Dduw. Roedd Habacuc yn byw tua 600 mlynedd cyn Iesu Grist, felly tua 2,600 o flynyddoedd yn ôl. Er fod ei lyfr yn hen, mae ei eiriau yn anhygoel o gyfoes a pherthnasol i’n byd ni yn yr 21ain ganrif.
Prif thema: Prif thema Habacuc ydy ffydd. Be ydy ffydd? Yn syml, ffydd ydy trystio Duw er nad wyt ti’n gallu ei weld o. Mae’n rhaid i ti allu rhoi dy ffydd yn rhywbeth neu rhywun - mae ffydd angen gwrthrych neu ffocws. Mae Cristion yn rhoi ei ffydd yn Nuw, drwy gredu yn Iesu Grist. Mae arbenigwyr yn dweud fod gan ffydd Gristnogol 3 rhan,
1. Gwybodaeth. Mae’n rhaid i ti nabod y person ti’n mynd i roi dy ffydd ynddo; rhaid i ti wybod y gwir amdano. Mae’r Beibl yn dweud mai Iesu Grist ydy’r ‘Gwir’ go iawn, bod dim celwydd na twyll ynddo. 

‘Fi ydy'r ffordd,” atebodd Iesu, “Fi ydy’r un gwir, a'r bywyd. Does neb yn gallu dod i berthynas gyda Duw y Tad ond trwof fi.”’ (Ioan 14:6)

2. Derbyniad. Ar ôl i ti ddysgu be sy’n wir a be sy’n ffals – ar ôl i ti ddysgu’r ffeithiau am Iesu Grist – rhaid i ti wedyn eu derbyn nhw. Mae’r Beibl yn dweud fod y diafol yn gwybod mai Iesu Grist ydy Mab Duw, ond dydy o ddim eisiau derbyn Iesu fel ‘boss’ neu Arglwydd ar ei fywyd. Mae cariad Iesu a bywyd am byth yn y nefoedd ar gael i bawb sy’n gofyn amdano; i bawb sy’n ei dderbyn fel ‘boss’ ar eu bywyd. 
3. Trystio Iesu bob dydd. Rhaid i Gristion fyw bob dydd drwy ffydd. Be mae hyn yn ei feddwl? Dylai pobl sydd wedi derbyn Iesu Grist ddangos hynny drwy eu bywydau. Dylai ei ffydd nhw yn Iesu fod yn weithredol (ar waith) a dylen nhw ddangos, drwy fyw bywydau glân a phur, eu bod eisiau plesio Duw. Un rhan o ffydd ydy peidio â chwffio/ymladd yn erbyn beth mae’r Beibl yn ei ddweud, ond bod eisiau byw yn ufudd iddo. Mae Duw ei hun yn cynnig nerth ac arweiniad i ni allu byw yn ffyddlon iddo.

